
2014ko inauteriak

En e r i t z  Ma i z

J eiki jeiki,  oi hortatik... Hausterre egunean ohetik altxatzea kosta egiten da.

Batzuk inauteriak bukatu direla eta, pakea sentituko duzue. Beste batzuk,

berriz, hurrengo inauteriei botako diezue begirada, hurrengo urtekoetarako

gutxiago geratzen dela pentsatuz. Batzuk oraindik irribarrea izango duzue

aurpegian margotua, baina nekea izango duzuenak ere izango zarete. Egia

esan, gorputzak lasaitu ederra hartzen du. Deskantsurako baita Hausterre

eguna; loa, indarrak, ahotsa,... berreskuratzekoa. Errealitatera itzultzekoa.

TOLOSALDEKO ATARIA-ko lan taldeak barru-barrutik bizitu ditugu inauteriak. 

Egunean egunekoa idatziz eta iruditan jasoz.

Inauterizale izatearen poza
Ot s a i l a r e n  27a ,  OS T EGU N GIZ ENA

IT Z EA U R KIZ U  T OLOS A

Iazko Hausterre egunetik boligrafoz margotua

nuen gaurko eguna. Ostegun Gizeneko zirrarak

haurren kontuak zirela uste nuen, baina alderan-

tzizkoa gertatu zait:zenbat eta helduago, orduan

eta inauterizaleago. 

Urduritasunak goizeko lauretan esnatu, eta zo-

riontsu sentitu naiz, zergatik eta, inauteriak iritsi

direlako. Askotan esaten dut tolosarroi urtezahar

eta urteberriak ez digula balio izaten, eta inaute-

riek markatzen dutela gure urtea. Ez bakarrik

denborari dagokionez, baita gogoei begira ere.  

Eta gogoa sekulakoa izaten da. Begiratu, beste-

la, Kabi Alai elkarteko korporazioari:hori da hori

berritzea, asmatzea eta umoreaz eragitea. Nork

esperoko zuen, bada, Iruñ eko arrantzaleak Tolo-

sako Plaza Zaharrera etortzea? 

Udaletxe aurreko giroa zoratzekoa izaten da

bestela ere, eta Nafarroako presidentearen paro-

diak are gehiago bizitu du plaza; haur, gazte eta

zahar, suziriaren zain zeudela, bandera batek sa-

botajea egin dio emakumeari. 

Baina, Francoren diktadura gordinak Tolosako

inauteriak ezabatzerik lortu ez bazuen, nola atze-

ratuko zuen, bada, txupinazoa Yolandak? Aste be-

tez Tolosako agintea hartuko duen Patxi Amiano

alkateak aginte makila Josetxo eta Juanitori utzi

die, merezitako momentu kuttuna memorian gor-

de dezaten, tolosarrok beren inauteri-sena gor-

dea dugun moduan. Eta... hasi direla inauteriak!!!

Betidanik Plaza Zaharreko girotik ezagututako

txupinazoa udaletxeko pleno aretotik entzuteko

aukera izateak ez du preziorik izan:S asikoipatsu

abestiaren oihartzuna, konfeti eta serpentinak ai-

rean, sekula baino txilaba koloredun gehiago,

jendea saltoka, eta aurretik bizi izandako ehunka

momentu gogora. 

Txarangen kalejirarekin batera, ordea, zerura

begira egotea ere eguneroko kontua izaten da

inauterietan. Eguraldiak ez omen digu tolosarroi

jaia baldintzatzen, eta horrek badu zerbait egia-

tik. Hala ere, bizipoza alde ederrekoa izan da,

bazkalondoko eguzki errainua ikusitakoan. Ze-

zen plazak ere beste bat dirudi!

Eta baita Pintxana eta Kabi Alai txarangek ere.

H ola biz i leike esango luke lagun batek, eta ez da

egia makala. Ilunabar eta ondorengo gaua luzea

izango da oraindik, eta, are luzeagoak inauteriak.

Ostegun Gizen mirestu honen ondoren iritsiko da

kolorea, imajinazioa eta algara, eta martxoaren

5ean hartuko dut boligrafoa, berriz ere, datozen

Ostegun Gizena ondo markatzeko. 

Bada aurretik, ordea, zer ospatua, eta badakit

oilo ipurdiak ez nauela Asteartitara bitarte 

utziko. Eta hala izan dadila gainera, ez baitago To-

losako inauterietan inauterizale izatearen pare-

korik. 

B ezperako irudiak  
eguneko soinuekin nahasturik

AINHOA OIAR T Z ABAL T OLOS A

Bezperako parrandaren justu kontrakoa iza-

ten da Ostiral Mehea; Ostegun Gizen eguna

asko luzatu bada, hots, egunari gauak txan-

da hartu eta ordu txikiak arte iraun badu,

inauterizalea apenas konturatzen da goize-

an goizetik hasita J eiki,  jeikidoinuak entzun

direla ostiralez ere Tolosan. Euria zarra-za-

rra eginagatik, urtero bezala irten baitira ka-

lejiran Ozenki txistulari taldeko lagunak. Lo-

zorroan zegoen bat edo beste esnatuko zu-

ten, baina batik bat, gerra baletor legez etxe-

ko hozkailua betetzeko erosketak egiten ari

ziren herritarrei bezperako eguna benetan

gertatu zela oroitarazteko doinuak dira txis-

tularienak. Arratsalde partean zezen plaza-

ren inguruetan entzun diren oihu eta txaloak

bezala; hasiera batean, norberaren buru ba-

rruan dauden soinuak dirudite, harik eta soi-

nuei segituz zezen plazara sartu eta begi au-

rrean Inauteriak azaltzen diren arte berriro

gaztetxoak xexenen aurrean korrika ikusita.

Gerra baletor legez; dena emanda.

Ot s a i l a r e n  28a ,  OS T IR AL MEHEA

E uriak su-etenik 
eman ez zuenekoa

AINHOA OIAR T Z ABAL T OLOS A

« Haur danborrada bertan behera» . WhatsApp-etik

berehala zabaldu zen eguerdi partean, euriak su-

etenik ematen ez zuela-eta, ahoz gora pentsatu

genuena; eguraldiak zapuztu egingo zuela Zaldu-

nita bezpera. Goizean erraldoiak irtetea ustekabe

polita izan zen haurrentzat eta jada haur ez dire-

nentzat. Dultzainen doinura gustura egin genuen

dantza, eta zeinek imajinatuko zuen buruhandien

kolpe(txo)ak jasotzeak halako poza emango zigu-

nik... Irribarreari eustea, ordea, ez zen erraza izan

euri jasaren azpian; dantzari txikiek txosnagune-

an plastiko artean dantzatu zuten soilik; musikari

gazteek eskuak hoztuta zituztela egin zuten kale-

jira; eta iluntzeko danbor hotsak Zerkausira mu-

gatu ziren. Eta zeruari begiratzen genion, bota be-

harrekoa guztia bezperan bota zezala erregutuz.

Ma r t x o a r e n  1a ,  Z ALDU NIT A BEZ P ER A

T olosako Inauteriek parekorik ez dutela
argi geratu da aurten ere 

Ma r t x o a r e n  2a ,  Z ALDU NIT A

IÑ IGO T ER R ADILLOS  

« Zortziak baino ez dira eta! Pixka bat gehiago ge-

ratuko naiz» . Horixe esan diot neure buruari Tolo-

sako Musika Bandakoek gidaturiko dianak jaiki-

tzeko eskatu didan lehen aldian. Ordutik, baina,

hainbatetan entzun dut, (gerora jakin dut 103 al-

diz jo dutela) maindireen berotasunetik, eta ni

neu neure barrurako « Jeiki jeiki ohi hortatik gaur

tolosarrak...»  kantuan hasi naizen unean esan

dut, « Nahikoa da!» . Ez naiz umore onez esnatzen

den horietakoa, eta are okerrago esnatu egiten

banaute, baina, gaurkoa desberdina da. Dianak

esnatzeak xarma berezia du. Izan ere, egun bere-

zia da Zaldunita, egun handia, eta egun hori lana-

rekin uztartuaz gozatzeko helburuz prestatzeari

ekin diot. 
Lehenengo poza eguraldiarena, ez hotza ez

eta euria ere, beraz, primeran. Kalean mugimen-

dua izan da nagusi goizeko lehen uneetan. Jen-

dea mozorroturik, batera eta bestera, karrozen

eta konpartsen desfilerako prestatzen. Lehen

puntu beltza ere une horretan ikusitakoa izan da,

goizeko une horretatik hasi baitira karroza eta

konpartsa batzuk ezohiko burrunba egiten. Jarre-

ra edo jokamolde batzuk ez badira oso atseginak

normalean, are eta gutxiago inauterietan, euren

oinarria diren irudimena eta umorea oztopatzen

baitute. « Baina, tira!» . Gehiengoa ondo pasa eta

pasarazteko helburuarekin ateratzen da, beraz,

ideia horrekin geratu beharko dugu. 

Denetariko mozorroak eta karrozak

Batzuk landuagoak, tradizionalagoak besteak,

serioagoak edota dibertigarriagoak. Denetarik

izan da Tolosako kaleetan, eta bat aukeratzeko

eskatuta, zaila batekin geratzea. Kasu batzue-

tan, ideia beraren originaltasuna da nabarmen-

tzekoa, eta beste batzuetan, mozorroak edo ka-

rrozak duen lana da goraipatzekoa. Beraz, bien

arteko uztarketan asmatzen duenak behar luke

izan hoberena. Baina, hori ere gustuen arabera-

koa denez, denen gusturako koloreak izan dira.

Hor ziren, esaterako, olinpiar jokoak irudikatu

dituzten akrobata bereziak, benetakoei konpe-

tentzia egiten zebiltzan talogileak, euskal eta to-

losar tunoak kantuan, loteria nazionaleko sari

potoloak banatzen zebiltzanak, Egan taldearen

kantaldia irudikatu dutenak, telebistako telesail

batetako taberna ekarri dutenak, edota Tolosara-

raino Brasilgo inauteriak ekarri dituztenak. Azken

horiek agian kalean zebiltzan hegazkinen batean

etorriak, ikusgarriak horiek ere, Troyako zaldia

bera bezala.

Aurten ere Zaldunita ikaragarria izan da. Karro-

za eta konpartsa gehiago izan dira aurten? Hala

dirudi, eta hala bada, bejondeigula! Tolosakoek

parekorik ez dutela argi geratu baita, beste behin.

A isialdi taldeetatik taberna
zuloetara eta berriz ere bueltan 

Ma r t x o a r e n  3a ,  AS T ELENIT A

R EBEKA CALV O T OLOS A

Bizitza ziklikoa dela esaten dute, joandakoa

bueltan etorri ohi dela, eta Astelenitan sen-

tsazio hori eduki dut. 

Gogoan ditut Kazkabarra aisialdi taldea-

rekin goizean goiz esnatu eta Astelenita

dantzan ematen nituen urteak. Bezperako

tximeletak sabelean, goizeko urduritasu-

nak, entsegu amaigabeak, urteko trajea

egiteko jostunarengana egindako joan-eto-

rriak... Egun handia zen, bai, inauterietako

egunik garrantzitsuena. Familia guztia zain

izaten nuen; San Frantziskon lekua hartua,

kamera prest, txalo zaparrada eskaintzeko

pronto. Egun zoroa zen, betea, eta aurreko

hilabeteetako prestakuntza lanak eta gero,

Astelenitan lehertzen zen jaia. 

Urteak igarota, ordea, taberna zuloetan

urte gehiegi eman ditudala pentsatu dut

aurtengoan. Inauterietako egun nagusia

izatetik, inauterietako beste aje egun bat

izatera pasa zen. Baina hemen nago berriz,

aisialdi taldeei begira.

Nire burua ikusten dut gazte hauek ikus-

tean. Bati dantzako pausoa ahaztu zaio,

besteari jostun ez oso iaio batek galtzak es-

tuegi egin dizkio, bada urduritasunak jota

dantzan estu samar dabilenik ere... Baina guztiei

ikusten zaie kalea bere egiten ari direla. Asteleni-

tako protagonista nagusiak dira, eta horretaz ja-

betuta, San Frantzisko eta Rondilla kaleetan gus-

tura dabiltza. 

Baina gaurkoan ez da hau izan dudan sentsa-

zio bakarra. Jendearen irudimenak berriz ere

txunditu bainau. Izan dira komunikabide ‘ han-

dien’  titularrei begira Barcenas eta horrelakoak

Tolosara ekarri dituztenak, baina izan dira ere

gertuagoko pertsonaien, gureen, larrutan sartu

direnak ere. Zanpantzarrak ikusi ditut bueltaka,

Usabal kiroldegiko kirolzale amorratuak, ikusi

dut ere Txirrita bertsotan, eta baita Nafarroatik

etorritako ‘ joteroak’  ere... Tolosako inauterietan

denentzako tokia baitago. 

Aurten, gainera, urteroko kazetari lanari beste

zeregin bat erantsi diogu ATARIA-n, eta irratia ere

izan dugu Trianguloatik zuzen zuzenean. Espe-

rientzia bikaina. Jaia gertutik bizitzeko beste au-

kera bat. Asko izan dira Astelenitan lotsa etxean

utzi, eta irratian hitz egin dutenak. Eta polita izan

da, esatari lanean aritzea; jendeari ikusi ezin izan

duten hori hitzez janztea, eta kaleko giroa deskri-

batzea. Irratian izan baitira Pirritx eta Porrotx, erle

kuadrilla bat, Saudi Arabiatik Tolosa CF erostera

etorritako xeke aberatsak, urteko egun hauetan

jarrera punkia atera duen familia... 

Bizitza ziklikoa bada, auskalo hemendik urte

batzuetara Astelenitak non harrapatzen nauen,

behar bada taberna zuloan, berriz ere.  

N ekeak eta tristurak bat eginda 
agurtu behar izan ditugu aurtengoak 

Ma r t x o a r e n  4a ,  AS T EAR T IT A

MAIER  U GAR T EMENDIA T OLOS A

Ostegun Gizeneko irribarre alaitsuak eta ilusio-

dunak lekua utzi diete nekeari eta begizuloei.

Bost egun luze izan ditugu  salto eta algara arte-

an ibiltzeko. Eta hori nabaria da.

Gaur goizean ez zen giro, baina, pereza alde

batera utzi eta ohetik jaiki naiz Pattar zezenean

une bikainak ikusteko asmoz. Kalean esnatu be-

rriak ginenak, parrandazaleekin elkartu gara; eta

azken hauek izan dira zalantzarik gabe zezen pla-

zan unerik onenak eskaini dizkigutenak. Baziren

zezenaren bultzadarik gabe lurrera erortzen zire-

nak ere.  Euriak ez du atsedenik eman Pattar ze-

zenean. Baina, gau osoan euripean ibili diren

gaupaseroek bazirudien ez zutela hotzik pasa-

tzen, txarangaren hotsak entzun orduko saltoka

hasten baitziren.

Zezenak amaitu ondoren,  Tolosako kaleak hu-

tsik zeuden, nabaria zen gaurkoan jendeari ohe-

tik altxatzea gehiago kosta zaiola eta eguraldiak

ere ez zuen gehiegi laguntzen. Sokamuturra iritsi

arte euria izan da protagonista bakarra kaleetan.

Sokamuturrean hasi da berriro Tolosa esnatzen.

Zenbaitek karrozetan dantzan jarraitzeko in-

darrak gordetzen badituzte ere, nekea gain-har-

tzen ari zaigu. Gaur gauean sardina tristerik lur-

peratuko dugun arren,  hurrengo urteko inaute-

rietarako indarrak gordetzen hasiko gara

bihartik. Atzera-kontaketa hasi da!

G oizean goiz esnatu, ohiko arropak 
albo batera utzi eta berria zabaltzera

AS IER  IMAZ  ABALT Z IS KET A

Abaltzisketan herritarrek jaso dute mezua. Igan-

dean makil hotsek esan zieten aldaketa bidean

dela.  Bueltan, esker oneko hitzak, jakiak, eda-

riak, dirua... denetik emateko prest abaltzisketa-

rrak. Eguraldiaz hizketan, honek ere bezperako

euri jasari agur esan zion, eta hori, mezu igorleek

ederki eskertu zuten.

Urteroko moduan Abaltzisketan txantxoak ate-

ra ziren kalera goizean goizetik. Udaletxera joan

ziren lehendabizi, ohiko arropak dotoreziarenga-

tik aldatzeko:alkandora eta galtza zuriak; txapela

gorriak borla zuriekin; gorbata beltza eta ezkon-

mantoi koloretsuak. Eskuetan, aldiz, makilak. 

Udaberriaren etorrerak horrenbeste merezi

duenez, etxez etxe igaro zuten eguna txantxoek.

Eguerdiaren atarian, ordea, herriko ostatuan ha-

maiketakoa egiteko tartea hartu zuten. Bertatik

irteterako zain zituzten herritarrak kanpoan, eu-

ren dantzaren zain. Ez zieten hutsik egin. Aurreko

ikazkinak erratza airean astindu zuen herritarren

aurrean, dantzariek oinak zikindu ez zitzaten. Tri-

kitilariaren doinuekin batera hasi ziren dantzan,

eta adineko herritarrak gustura txantxoei begira,

oharkabean, gorputza erritmora askatuz. Txaloen

eta esker oneko hitzen ondoren, dantzariak herri

guneko etxeak bisitatu zituzten banaka-banaka.

Baita taberna barrua ere, nahiz eta bertako nagu-

siak argi azaldu zien segururik ez zuela. 

ABALT Z IS KET AKO T X ANT X OAK

A mezketako talai dantzariak,
emakumeen esperoan

AMEZ KET AKO T ALAIAK

AS IER  IMAZ  AMEZ KET A

Igandean eta astelehenean irteten dira talai

dantzariak kalera, Amezketa guztia zeharka-

tzeko asmoz. Txantxoen moduan, puske bil-

tzen ibiltzen dira talai dantzariak etxez etxe

eta baserriz baserri. Ohiturarekin gustura

daude, eta gainera, ongi zainduak sentitzen

omen dira. 
Igandean bi talde atera ziren dantzan, eta

astelehenean, aukera hori izan zuten arren,

guztien artean bakarra osatzea erabaki zu-

ten. Dantzari finak dira Amezketako talai

dantzariak, eta trikiti doinuak jarraituz, hori

erakutsi zuten bi egunetan herrian. « Gero eta

hobeto»  dantzatzen dutela onartu zuen bizi-

lagunik ere izan zuten astelehenean.

Talai dantzariak mahoizko galtzekin ibil-

tzen dira; alkandora zuria, gerriko eta txapela

beltzak, abarkak eta lepoko koloretsua ere

eramaten dituzte. Eskuetan makilak astin-

duz dantzatzen dute, eta belaunaldi desber-

dinak elkarrekin aritzen dira horretan. Hain

zuzen ere, talai dantzariak gustura agertu zi-

ren gazte berriak ohiturari heldu diotelako. 

Bada, ordea, gustura utzi ez dituen zerbait.

Aurtengo dantzari guztiak gizonezkoak izan

dira. Amezketako talai dantzarietan edonork

har dezake parte, eta noski, baita emakume-

ek ere. Azken urteetan kuadrillaren bat ger-

turatu izan da, baina aurten ez denez horre-

lakorik gertatu, mezu argia zabaldu nahi izan

diete Amezketako neskei: talai dantzariak

emakumeen esperoan daude. 

Ume-umetatik, inauterizale  
izaten ikasten

In a u t e r i a k  i k a s t e t x e e t a n

AINHOA OIAR T Z ABAL T OLOS ALDEA

Kolorea, alaitasuna, bizi-poza. Bai Ostegun Gize-

nean bai Ostiral Mehean, ondo pasatzeko gogoa

zen nagusi Tolosaldeko ikastetxeetan. Ohi beza-

la, Tolosako ikastetxeek eta Ibarrako Ikastolak

ostegun eguerdirako amaitu zituzten euren jaial-

diak. Guztiek irudikatu zituzten ondorengo ordue-

tan eta egunetan zehar herrian errepikatu diren

soinu eta irudirik gogoangarrienak: txarangaren

doinuak, txilabak, aurpegi margotuak eta festa-

rako gogoa. Nabarmena da Tolosan ikastetxeeta-

tik bertatik hartzen dutela haurrek  inauterizale-

tasuna, hein handi batean, ikastetxeak baitira

guraso eta ikasleentzat festari hasiera emateko

bilgunea.
Amasa-Villabonan ostegun arratsaldez egin

zuten festa, eta eguraldiagatik, Olaederra kirol-

degian elkartu ziren herriko haurrak eta haien gu-

rasoek. Asteasun eta Zizurkilen ere haur guztiak

frontoian elkartu ziren, baina, Ostiral Mehez. Eta

aurtengo Tolosako inauterietako ustekabeko pro-

tagonista Nafarroako ikurrina izan delako-edo,

bai Asteasun eta bai Villabonan San Fermin fes-

tak ospatu zituzten. Eta benetako zezenik ezean,

mozorroturiko zezenen aurretik egin zuten korri.

Ibarra eta Zizurkilgo haurrek askari ederra eginez ospatu zituzten Inauteriak. A. O.

Tolosako inauterien arima diren txarangak izan ziren Laskorain Ikastolako jaialdiaren protagonistak. A. O.

Tolosako Samaniego ikastetxeko txikienek salto eta salto igaro zuten Ostegun Gizena. A. O.

Pello Errota ikastetxeak San Fermin festak ekarri zituen Asteasura. A. O.

Villabonan ere San Ferminak izan ziren haur askoren mozorro gaia. A. O.

Tolosako Hirukide ikastetxean txaranga osatu zuten guraso eta ikasleen gozamenerako. A. O.

